KAE 118/1996: LURREKO GARRAIOAK
KAren 118/1996 epaian, honako lege hauen konstituzionaltasuna aztertu zen:

· Kataluniako Parlamentuaren 12/1987 Legea, maiatzaren 25ekoa, motordun ibilgailu bidezko errepideko bidaiari-garraioa arautzeari buruzkoa.

· 16/1987 Legea, uztailaren 30ekoa, lurreko garraioak arautzekoa

· 5/1987 Lege Organikoa, uztailaren 30ekoa, Estatuak errepideko garraioetan eta kable bidezko garraioetan dituen ahalmenak Autonomia Erkidegoei eskuordetzan ematekoa.

LABURPENA:

Garraioen arloko eskumen-tituluak: (1. OJ)
· «...Estatuak eskumen esklusiboa du «autonomia-erkidego batena baino lurralde gehiagotatik igarotzen diren garraio eta trenbideen» gainean. Kataluniako autonomia-erkidegoak, bestalde, trenbide, lehorreko garraio, itsas garraio, ibaietako garraio, kable bidezko garraio eta abarren gaineko eskumen esklusiboa bereganatu du,…EKaren 149.1 artikuluaren 20. eta 21. zenbakiek xedatutakoaren kalterik gabe. Orobat bereganatu du kontratazio-gune eta zama-terminalen gaineko eskumen esklusiboa (Kataluniako Autonomia Estatutuaren 9.15 artikulua). Era berean, «jatorria eta helburua autonomia-erkidegoan duten salgai- eta bidaiari- garraioaren antolamenduaren gainean» Estatuak emandako legeria betearazteko eskumena bereganatu du, Estatuarentzat gordetako betearazpen zuzena gorabehera (Kataluniako Autonomia Estatutua, 11.9 artikulua), nahiz eta garraio hori Estatuaren azpiegituren gainean gauzatu (EKaren 149.1 artikuluaren 21. zenbakiak aipatzen dituen azpiegituren gainean, alegia)...»
· Autonomia-erkidegoen arteko garraioari dagokionez, «...ezin da zalantzan jarri Estatuaren eskumena, EKaren 149.1.21. artikuluan xedatutakoaren ondorioz...»
· «...Bestalde, autonomia-erkidegoaren lurraldearen barruko garraio-sistemei dagokienez, esan dugu aurreko atalean ere Estatuak ez duela eskumenik berak bakarrik garraio-sistema erkide bat ezartzeko, hots, Estaturako eta autonomia-erkidegoetarako araudi erkide bat emateko, ezta modu osagarri eta ordezkoan ere. Izan ere, autonomia-erkidego guzti-guztiek berenganatu dute, oso-osorik, beren lurraldetik igarotzen diren garraioen gaineko eskumen esklusiboa, hots, hala legegintzakoa nola betearazpenekoa. Hortaz, bada, garraioarenaz besteko eskumen-titulu batek baizik ez luke justifikatuko auzitan duguna bezalako araudi bat. Ez da, ordea, erraza jakiten zein titulu izan daitekeen egokia, eta Estatuko abokatuak EKaren 149.1.1 eta 149.1.29 artikuluetan jasotako tituluei buruz egiten dituen aipamenak ere ez dira oso sinesgarriak, nahiz eta ezin den ukatu badutela gai honetan nolabaiteko eragina; hala ere, ez dira aski besterik gabe, garraioa arautzeko erabateko irizpidetzat erabiltzeko…»(10. OJ).
· EKaren 149.1.13 artikulua aplika ote daitekeen: 
· «…gureak bezala lurralde-egitura konplexua duten Estatuetan, ekonomia-antolamenduaren oinarrizko printzipioak Estatu osoan berberak izan behar dutelako beharkizuna EKaren 2. artikuluak ezartzen duen batasun-printzipio orokorraren proiekzio zehatz bat da (Konstituzio-auzitegiaren 1/1982 epaia, 1. OJ; 11/1984 epaia, 5. OJ eta 24/1986 epaia, 4. OJ)...» (10. OJ)
· «...Eta, era berean, behin eta berriro atera izan dugu batasun horren ezinbesteko ondorio gisa merkatu bakarraren beharkizuna (Konstituzio-auzitegiaren 88/1986 epaia, 6. OJ). Beharkizun hori autonomia-erkidegoen muga gisa ezarrita dago (Konstituzio-auzitegiaren 71/1982 epaia, 2. OJ), EKaren 139.2 artikuluari inplizituki darion ondorioa baita (Konstituzio-auzitegiaren 1/1982 epaia, 1. OJ; 86/1984 epaia, 3. OJ eta 87/1985 epaia, 6. OJ...») (10. OJ).
· «...Horri buruz 144/1985 epaiaren 4. OJan esan genuen bezala, 149.1 artikuluaren 13. zenbakian aipatzen den eskumen-titulua analizatuta, «Estatuak planifikaziorako dituen eskumenak ez dira ahitzen oinarriak ezarrita; koordinazioa ere sartzen da eskumen horietan,…izan ere, koordinazioa beste eskumen bat da, planifikazioa ez bezalakoa...» (11. OJ).
· «...Koordinazio-eskumen horren xedea da (osasun arloko eskumenez ari garela)..., atalak edo azpi-sistemak osotasunean edo sisteman integratzea  eta kontraesanak saihestea eta disfuntzioak murriztea, osterantzean sistema bera eragotzi edo oztopatuko bailukete. Orobat esan izan dugu koordinazioa egitea Estatuari dagokiola, eta, gainera, erabateko koordinaziotzat ulertu behar dela, baliabideak eta harreman-sistemak ezartzeko koordinaziotzat, honako hauek bideratze aldera: elkarri informazioa ematea, arlo batzuetako homogeneotasun teknikoa eta Estatuko eta Europako agintarien arteko jardun bateratua beren eskumenak gauzatzen dituztenean(…); horrela, egintza partzialak sistemaren osotasunean sartzea lortuko litzateke...» (11. OJ)
· «...Konstituzio-auzitegiaren 11/1984 epaian, 6. OJan, honako hau adierazi zen (finantzen gaiari buruz, orduko hartan): koordinazio-jardueraren xedea beteko bada, hots, atalak osotasun bakar batean integratuko badira, integrazio hori lortzeko behar beste neurri hartu beharko dira...» (11. OJ)
· «...Ulertu behar da, orobat, EAEko Estatutuaren 10. artikuluaren 25. zenbakian ekonomiaren erabateko antolamendua EAEk bereganatutako eskumenen muga gisa aipatzen denean, Estatuak gai horretan dituen koordinazio-eskumenak ere sartzen direla bertan...» (11. OJ)
· «...Beraz, EKaren 149.1.13 artikuluak aipatzen duen koordinazioa Estatuari dagokio, lehen azaldu dugun eran; non eta, Konstituzio-auzitegiaren 103/1989 epaian (9. OJan) esan genuen bezala, «eskumen hori erabiltzean ez diren edukiz husten edo zentzugabeki mugatzen autonomia-erkidegoei arlo horretan dagozkien eskumenak...» (11. OJ).
· EKaren 149.1.4 artikuluari buruz: Estatuaren defentsa (14. OJ)

· «...Gobernuak, 14. artikuluaren arabera, autonomia-erkidegoen eskumeneko garraio-zerbitzu edo -jarduerak etenarazi, galarazi edo murriztu ditzake Estatuaren defentsarekin zerikusia duten arrazoiengatik, eta horren aurka ezin da inolako eragozpenik jarri eskumen-banaketako sistemaren ikuspuntutik;izan ere, EKaren 149.1.4 artikuluaren arabera, Estatuak eskumen esklusiboa du defentsaren gaian, legegintza- eta betearazpen-eskumenen artean bereizketarik egin gabe...»
· «...Ordena publikoarekin zerikusia duten arrazoiak ageri direnerako Gobernuari ematen zaizkion ahalmenei buruz ere ondorio bera atera behar da, batez ere, araua auzitan jartzerik lortu ez delako, ez baita argudiorik eman Estatuaren esku-hartzea bidegabea dela frogatzeko...»
· «...Arau horren gainerako zatiari dagokionez, 329/1993 epaian esan genuen bezala, honako honek behar du izan gure epaiaren abiaburu: “Kasu berezietan, eta segurtasun-arrazoi oso handiengatik eta beharrizan larri eta presakoarengatik”, gerta liteke autonomia-erkidegoaren eskumenak Estatuarenaren alde amore eman behar izatea...»
· «...Garraioen arloan, biziagoa da administrazio interesatuen arteko berariazko koordinazio baterako beharrizana, hala jardueraren beraren izaeragatik nola Konstituzioak eta autonomia-estatutuek eskumenak banatzeko abiaburutzat erabili duten lurraldetasunaren irizpidearengatik...»
· «...Lehenago ere, 113/1983 epaian, adierazi genuen Estatuaren defentsarekin zerikusia duen ororen koordinazio ezinbesteko horretarako beharrezkoa zela koordinazio-eskumen horren edukiaren barruan (Estatuaren defentsarako organo gorenak dira eskumen horren titular) lehorreko, itsasoko eta aireko komunikabide eta garraioak sartzea. Ez dago, beraz, Garraio, Turismo eta Komunikazioen Ministerioari koordinazio-ahalmenak esleitzearen aurka ezer esaterik...» (Lehorreko Garraioak Antolatzeko Legearen 29.1 artikuluari buruz ari da)
· (LGALaren 29.2 artikuluaren konstituzionaltasunari buruz) Ministerio horri autonomia-erkidegoen garraioen arloko jarduna «kontrolatzeko» esleitutako ahalmenari buruz. «...Egia da Estatuari esleitutako kontrol-ahalmen hori Estatuaren defentsaren beharrizanekin lotuta dagoela; alabaina, kontrol hori zabala eta zehaztugabea da, eta, Konstituzio-auzitegi honek behin eta berriz ezarritako doktrinaren arabera (Konstituzio-auzitegiaren 4/1981 epaiaren 3. OJan ezarriz geroztik), Konstituzioan ezarritako autonomia-printzipioaren aurkakoa...»
· EKaren 149.1.16 artikuluari buruz: Osasuna (14. OJ)

· «...Gobernuak, osasun-arrazoiengatik, garraio-jardueraren bat debekatu edo murriztu ahal izatea (EKaren 149.1.16 artikuluan oinarrituta) ez da Konstituzioaren aurkakoa, baldin eta interpretatzen bada…arrazoi horiek larriak izan behar dutela eta, hori dela-eta, batasunez eta arin esku-hartzeko beharrizana egon behar dela...» 
· EKaren 97 artikuluari buruz (16. OJ)
· «...EKaren 97. artikuluan ez dago eskumenak esleitzeko titulurik. Alabaina, egia da aipatu berri dugun konstituzio-arau horren arabera Gobernuak zuzentzen duela Administrazioa; baina, logikoa denez, Estatuaren Administrazioari buruz ari da, ez autonomi-erkidegokoaz...»
Konstituzio-auzitegiak garraioen arloko eskumen-tituluez emandako doktrina.  (1. OJ)
· «...Garraio kontzeptuaren barruan sartzen diren gaiak: Salgaiak edo pertsonak eramateko edo lekuz aldatzeko zerbitzuaren baldintzak antolatzearren egiten diren jarduera publikoak, horra garraioaren gaiaren funtsa.  «Gai honen funtsezko xedea pertsonak edo gauzak leku batetik bestera aldatzea da...» (Konstituzio-auzitegiaren 203/1992 epaia, 2. OJ). 
· «...Konstituzio-auzitegiak adierazi du lurraldetasunaren irizpidea funtsezko elementua dela lehorreko garraioen arloko eskumenak banatzeko sisteman, eta aipatutako arau horien erreferentzia nagusia hau dela: ea garraioa osorik gauzatzen ote den autonomia-erkidegoaren lurraldean edo ez (Konstituzio-auzitegiaren 86/1988 epaia, 3. OJ, eta 180/1992 epaia, 3. OJ). Horrela, bada, garraioa zein lurraldetan gauzatzen den jakitea, hots, lurraldearen irizpidea, erabakigarria da; izan ere, EKaren 148.1.5 artikuluak aipatzen duen eskumen esklusiboa eta eskumen hori bereganatu duten autonomia-erkidegoen estatutuetako kideko arauek aipatzen duten eskumena “oso-osorik autonomia-erkidegoaren lurraldean gauzatzen diren garraioetarako da. Eskumen esklusiboa esleitzekotan, garraio hori ezin da gauzatu dena delako autonomia-erkidego horren lurraldeaz gaineko beste autonomia-erkidego baten edo batzuen lurraldean, zeren eta, hartara, garraio horren antolamendua Estatuaren eskumen esklusiboa izango bailitzateke (EKaren 149.1.21 artikulua)» (Konstituzio-auzitegiaren 53/1984 epaia, 7. OJ, eta 180/1992 epaia, 3. OJ; bi epai horiek beste hauek berresten dituzte: Konstituzio-auzitegiaren 37/1981 epaia, 1. OJ eta 97/1983 epaia, 4. OJ). Nolanahi ere, Konstituzio-auzitegiak, 37/1981 epaiaz geroztik (salgaien lehorreko garraioan zamak kontratatzeko guneen gainean Eusko Legebiltzarrak emandako 3/1981 Legeari buruz eman zuen epai hori), zehaztapen bat egin izan du: autonomia-erkidegoen eskumenak lurraldearen aldetik mugatuta dauden arren, horrek ez du inolaz ere esan nahi beren egintzek ezin dutela Estatuko lurraldearen beste leku batzuetan eraginik izan...» 
· «...Hortik, ondorio hau ateratzen da zuzen-zuzenean (kasu honetan, ondorio bereziki garrantzitsua): Estatuak ezin du autonomia-erkidegoaren barruan gauzatzen diren garraioen antolamenduan eragin, non eta garraioen arlokoaz besteko titulu batek ez dion horretarako ahalmena ematen (esate baterako, Konstituzio-auzitegiaren 179/1985 epaia, 2. OJ, eta 203/1992 epaia, 2. eta 3. OJ)...»
· «...Azkenik, Konstituzioak ezarritako eskumen-banaketaren sisteman ageri den diferentzia bat nabarmendu du Konstituzio-auzitegiak, hots, errepide bidezko garraioaren arloan araugintzarako eskumenen eta Estatuaren legeria betearazteko eskumenen artean dagoen diferentzia; izan ere, dio Konstituzio-auzitegiak, araugintzarako eskumenen ikuspuntutik lurraldetasunaren irizpidea zorroztasunez aplikatu behar den arren («garraioa oso-osorik lurralde batean gauzatzea»), gai horretan Estatuaren legeria betearazteko eskumena, nolabait, irizpide horretatik kanpo geratzen da; izan ere, autonomia-erkidegoak, salgaien edo bidaiarien garraioa oso-osorik autonomia-erkidegoaren lurraldean gauzatzen ez denean ere, eskumen hori egiaz bereganatu ahal izan dezan ezartzen da salbuespen hori, eta aski da horretarako garraio horren abiaburua eta helburua autonomia-erkidegoaren lurraldean izatea (Konstituzio-auzitegiaren 86/1988 epaia, 3. OJ)...»
Lehorreko Garraioak Antolatzeko Legea, ordezko eta osagarri. EKaren 149.3 artikulua: Estatuko zuzenbidea ordezko eta osagarri ezartzen duen klausula (3. OJtik 9. OJraino).
· «...Konstituzio-auzitegiak, hasierako 5/1981 epai hartaz gero (23. OJ), beti interpretatu izan du ordezkotasun- eta osagarritasun-klausula era jakin batean, haren indarra areagotuz, hain zuzen. Klausula horrek bere xedea bete ahal izan dezan egin du interpretazio hori, hots, Autonomia-Estatuaren araugintza-sisteman hutsuneak eragotz ditzan. (Konstituzio-auzitegiaren 62/1990 epaia, 10. OJtik 5. OJraino)...» (5. OJ)
· «...Nolanahi ere, ordezkotasunaren eta osagarritasunaren indartze hori egitean ez zuen klausula horren funtsa ahaztu; izan ere, gure jurisprudentziak berariaz ohartarazi du EKaren 149.3 artikuluaren azken tartekia ez dela inolaz ere klausula unibertsal bat, Estatuari edozein gairen gaineko eskumenak esleitzeko klausula bat, alegia (Konstituzio-auzitegiaren 15/1989 epaia, 1. OJ; 103/1989 epaia, 4. OJ, eta 79/1992 epaia, 3. OJ)...» (5. OJ)
· «...Arrazoizko zirudien ordezko eta osagarri izateko xedea zuten Estatuaren arauak bazirela onartzea; horretarako, ordea, beharrezkoa zen autonomia-erkidego guztiek auzitan zegoen gaiaren gaineko eskumenak ez bereganatu izana, autonomia-erkidego guztiek berdintasunez eta homogeneoki eskumen gisa bereganatu, esan nahi da. Horrenbestez, Konstituzioaren debekuagatik edo estatutuetan hala ezarrita egoteagatik autonomia-erkidegoei esleitu gabe geratu ziren eskumen guztiak Estatuak atxikiko zituen, EKaren 149.3 artikuluaren bigarren tartekian ezarritakoaren ondorioz. Horrela gertatu zen Kontsumitzaileen eta Erabiltzaileen Defentsarako Legea konstituzioarekin bat zetorrela jotzea,…nahiz eta lege horren aplikagarritasuna eta eraginkortasuna Estatuaren lurralde osoan berdina ez izan» (ildo horretakoak dira, orobat, Konstituzio-auzitegiaren 5/1981 epaia, 69/1982 epaia, 227/1988 epaia, 64/1989 epaia, 133/1990 epaia, 147/1991 epaia eta 79/1992 epaia)...» (5. OJ).
· Konstituzio-auzitegiaren 103/1989 epaian adierazi zen jada honako hau: «...hainbat gaitan eskumenik ez duten autonomia-erkidegoak badirelako argudioa ahultzen ari da, Konstituzioaren VIII. tituluak aurreikusitako Autonomien Estatua garatu ahala...» (6. OJ)
· «...Horri, honako ondorio hauek darraizkio argi eta garbi: (6. OJ)
a) Lehenbizikoa: Autonomia-erkidegoaren zuzenbidea aplikatzen duenak hauteman behar du Estatuko zuzenbidea ordezkoa dela, interpretazio-arau egokiak erabiliz, hala agintzen baitio EKaren 149.3 artikuluaren azken esaldiak,...Estatuaren zuzenbidearen ordezko izaera hori zuzenbidea aplikatzen duenak ondorioztatu behar du interpretazio-arau egokiak erabiliz , are analogiaren bidez ere, eta ezin du legegileak berariaz horretarakoxe onartutako arauen bitartez zuzen-zuzenean ezarri, eta era horretan Estatuak berariazko eskumenik ez duen gaietan eta arloetan erregelamendu bidez eragin.
b) Bigarrena: Estatuak ezin du ordezko izateko xede hutsa duen araurik eman eskumenik batere ez duen gaietan; Estatuko legegileak ezin du horrelako araurik eman ordezko izaeraren arauan oinarrituz, arau hori ez baita eskumenak esleitzeko klausula unibertsal bat…»
· «…Horrela bada, autonomia-erkidegoen eskumen esklusibokoak diren gaietan, Estatuak ezin du haien zuzenbidearen ordezko izateko xede hutsa duen araurik eman; eta, ematen baditu, arau horiek akatsa dutela joko da (lehen batean), eskumenik gabe eman izanagatik, eta, hortaz, deusezak izango dira. Autonomia-erkidegoen eskumen esklusiboko gaietan Estatuak arauak ematea ez baita Konstituzioaren arabera zilegi; beti ere, autonomia-estatutu guztiek dena delako eskumen hori esklusibo gisa eta homogeneotasun berdinez esleitzen badiete autonomia-erkidegoei…» (6. OJ).
·  «…Eskumen partekatuak dituen gaietan ere ezin du Estatuak ordezko izatea beste xederik gabeko araurik eman, eskumen horiek esleitzen dizkioten tituluen mugak gaindituko bailituzke horrela, eta Konstituzioak eta estatutuek autonomia-erkidegoentzat gordetzen duten eremuan sartuko bailitzateke. Izan ere, auzitan jarritako arau horiek ordezkotasunaren klausularen babesa aipatuz eman dira, baina klausula horrek ezin die babesik eman, ez baita eskumen-titulu bat, eta, hortaz, arau horiek hautsi egiten dute Konstituzioak ezarritako eskumen-antolamendua…». (6. OJ)
· «…Dudarik gabe, lehorreko garraioen gaian Estatuak ezin du ordezko izatea beste xederik gabeko araurik eman, autonomia-erkidegoaren eskumen esklusiboaren peko garraioak arautzea beste xederik gabekoak, alegia…» (7. OJ)
· «…Zuzenbidea aplikatzen dutenek, autonomia-erkidego bakoitzaren garraio-arloko arauetan hutsuneak aurkituz gero, ohiko interpretazio-arauen arabera osatu beharko dituzte, eta eginkizun horretan Estatuaren zuzenbidearen ordezko izaeraren klausulak ere beteko du bere zeregina (EKaren 149.3 artikuluaren amaierako esaldian dago jasota klausula hori). Alabaina, Estatuko arauak ordezko izaera hori izango badu, Estatuak bere eskumeneko gaietan emandako araua izan behar du…» (7. OJ).
· «…Laburtze aldera, baldin eta Estatuko legegileak xedatzen badu Estatuaren arauak autonomia-erkidegoei aplikatu ahal zaizkiela, ez da Konstituzioaren arabera zilegi izango, non eta berariazko eskumen-titulu batek ez dion horretarakoxe ahalmena ematen. Halako eskumen-titulurik ezean, ordezko izaera oinarri hartuta ere ezingo zaio ahalmen hori esleitu, zeren eta, ikusi dugun bezala, Estatuaren zuzenbidea ordezko gisa aplikatu behar den edo ez erabakitzea ez baitagokio Estatuari...» (8. OJ)
·  Doktrina horretan oinarrituz, Konstituzio-auzitegiak adierazi du Lehorreko Garraioak Antolatzeko Legearen 2. artikuluaren 2. paragrafoa eta artikulu horren 1. paragrafoaren bigarren tartekia Konstituzioaren aurkakoak direla, Estatuak autonomia-erkidegoen eskumenak urratzen dituelako.
Zein Administraziori dagokion larrialdietan esku-hartzeko Lurralde Planak eta Plan Bereziak egitea eta homologatzea (31. artikulua, azken tartekia) (20. eta 21. OJ)
· «…Ez dago zer esanik Planak homologatzeari buruzko xedapenaren kontra….» (20. OJ)
· «…Lehorreko Garraioak Antolatzeko Legeak Garraio Ministerioari Lurralde Planak egiten laguntzeko esleitzen dion eskumenari buruz, ordea, ezin da gauza bera esan…autonomia-erkidegoa da autonomia-erkidegoaren mailako Lurralde Planak edo Plan Bereziak onartzeko eskumena duen bakarra, eta, hortaz, Estatuak ezin du ezarri Garraio Ministerioak plan horiek egiten esku hartu behar duenik…» (21. OJ)
Lehorreko Garraioen Estatu Kontseiluak emandako aginduzko txostena (16. eta 36.5 artikuluak)
·  «...Autonomia-erkidegoak bere Garraio Planak egin eta onartzeko aldez aurreko baldintza gisa ezarri da Estatuko administrazioaren organo batek aginduzko txostena egin beharra... Baldintza hori ezartzea autonomia-erkidegoei oztopoa jartzea da beren eskumen esklusiboak erabiltzeko orduan, eta hori arlo horretako eskumen-banaketako sistemaren aurka doa, zeren eta, sistema horren arabera, planak onartzea eskumena duenari baizik ez baitagokio (Konstituzio-auzitegiaren 149/1991 eta 36/1994 epaiak). Hori dela-eta, ondorio hau ateratzen dugu ezinbestean: 16.1 eta 36.5 artikuluak ezin zaizkie aplikatu errekurtsoa aurkezten duen autonomia-erkidegoaren eskumeneko garraioei…» (22. OJ)
Garraioko Arbitraje Batzordeak (38.4 artikulua) (23. OJ)
· Estatuak badu eskumena (149.1.6 artikuluak esleiturik) Garraioko Arbitraje Batzordeak arautzeko.
· Arbitraje Batzordeek autonomia-erkidegoetan dituzten eginkizunak: «…lurralde horretan, autonomia-erkidegoaren lurraldeaz gaineko garraioei buruz Estatuak esleitzen dizkien eginkizunak beteko dituzte Arbitraje Batzordeek. Autonomia-erkidegoaren lurraldearen barruan baizik egiten ez diren garraioei buruz, EKaren 149.1.6 artikuluan (prozesu-legeria) jasotzen den eskumen-tituluaren ondorioz ezarritako arbitraje-eginkizunaz gain, autonomia-erkidegoak esleitzen dizkien gainerako guztiak…».
Garraioan aritzeko baldintzak (Lehorreko Garraioa Antolatzeko Legearen 42., 43., 44., 45. eta 46. artikuluak): garraiolariaren lanbidea arautzeko eskumena (24. eta 25. OJ)
· «…Estatuak «ikasketa- eta lanbide-tituluak eskuratu, eman eta homologatzeko baldintzak» arautzeko duen eskumenak (EKaren 149.1.30 artikulua) ez dio ahalmenik ematen garraiolari-lanbidea arautzeko. Baldintzak, baimenak, gaitzeak edo probak eskatzea ezin da parekatu, inolaz ere, EKaren 149.1.30 artikuluan aipatzen diren lanbide-tituluak sortzearekin edo arautzearekin, eta, gainera, eskakizun horrek ez du loturarik konstituzio-arau honek Estatuarentzat gordetzen duen eskumenarekin…». (24. OJ)
· «…Beraz, LGALaren 42.etik 46.era arteko artikuluek ez dituzte arautzen lanbide-titulu bat eskuratzeko baldintzak, baizik eta errepide bidezko garraiorako eta garraio horren jarduera lagungarri eta osagarrietarako gaitasuna ematen duen administrazio-titulua eskuratzeko baldintzak…». (24. OJ)
·  «…Eta Estatuak ez duenez gero, aseguruen arloan ez bezala (Konstituzio-auzitegiaren 330/1994 epaia), garraioaren arloko oinarriak ezartzeko eskumenik, arlo horretan ematen duen legeria ezin zaie zuzen-zuzenean aplikatu Kataluniako Autonomia Erkidegoaren eskumen esklusiboaren peko garraioei…»(24. OJ)
· «…EKaren 149.1.1 artikuluak, Estatuari esleitzen dio “konstituzio-eskubideak egikaritzean eta konstituzio-eginbeharrak betetzean, espainiar guztien berdintasuna bermatzen duten oinarrizko baldintzak arautzeko” ahalmena, eta ez du aukerarik ematen…Estatuaren botere horiek ordezka dezaten autonomia-erkidegoek era esklusiboan bereganatu dituzten gaien arauketa...» (25. OJ)
· «…EKaren 149.1.1 artikuluak xedatutakoa era horretan interpretatuz gero, eta Estatuari konstituzio-eskubideak egikaritzea edo konstituzio-betebeharrak betetzea dakarren jarduera oro arautzeko ahalmena emanez gero, autonomia-erkidegoek bereganatutako eskumenak erabat murriztuko lirateke, kontuan hartuz gero zein zabal ezartzen dituen Konstituzioak eskubide eta betebehar horiek eta zein ugariak diren eskubide eta betebehar horiekin loturaren bat, gertukoa edo urrunekoa, duten jarduerak…» (25. OJ)
· «…Lehorreko Garraioak Antolatzeko Legearen 42.etik 46.era arteko artikuluek (biak barne) ez dituzte ezartzen berdintasunak behar dituen gutxieneko bermeak; aitzitik, autonomia-erkidegoaren lurralde-eremuan garraiolari-lanbidean jardun nahi dutenek bete behar dituzten baldintzak arautzen dituzte zuzen-zuzenean. Era horretan, bidegabeki eragiten da autonomia-erkidegoaren eskumenetan, eta, hortaz, ondorio hau baino ezin da atera: auzitan jarritako arauak ezin zaizkie aplikatu Kataluniako Generalitatearen eskumeneko garraioei…» (25. OJ)
Errepide bidezko Garraioaren Estatu Batzordea (Lehorreko Garraioa Antolatzeko Legearen 59., 83.1 eta 95.2 artikuluak) (27. OJ)
· «Lehorreko Garraioa Antolatzeko Legearen 59., 83.1 eta 95.2 artikuluek CNTC izeneko erakundeari (Errepide bidezko Garraioaren Estatu Batzordea) esleitutako eginkizunak era bakar batean gauza daitezke: Estatuko Administrazioak autonomia-erkidego batena baino lurralde gehiagotatik igarotzen diren garraioei buruz darabiltzan eskumenekin batera, alegia...» (27. OJ)
·  «...Errekurtsoa aurkeztu duen autonomia-erkidegoaren lurraldetik baizik igarotzen ez diren garraioen kasuan, autonomia-erkidegoaren legediak esleitzen dizkion eginkizunak baizik ezingo ditu gauzatu CNTC erakundeak…» (27. OJ)
· Hortaz, hemen aztertu ditugun arauak ezin zaizkie aplikatu errekurtsoa aurkeztu duen autonomia-erkidegoaren eskumenekoak diren garraioei.
Errepide bidezko garraio-motak (LGALaren 64.2 artikulua) (28. OJ)
· «…Legearen 64.2 artikulua ezin zaie aplikatu errekurtsoa aurkeztu duen autonomia-erkidegoaren lurraldetik baizik igarotzen ez diren garraioei. Izan ere, autonomia-erkidego horrek baizik ezin dezake erabaki, garraioen arloan duen eskumen esklusiboa erabiliz, autonomia-erkidegoaren lurraldean baizik gauzatzen ez diren garraioak zein motakoak izan daitezkeen eta zein ezaugarri izango dituzten garraio batzuek eta besteek…» 
Bidaiarien garraio publikoak (LGALaren 71.2, 72.1.2, 75.3, 80.2, 81.1 eta 2 artikuluak) (29. OJ)
· «…Errekurtsoa aurkeztu duen autonomia-erkidegoari dagokio garraio publikoen zerbitzuak emateko araubideari buruzko legeak ematea. Salbuespen bakarrak kontratuei eta administrazio-kontzesioei buruzko oinarrizko legeria emateko Estatuak duen eskumenak eragiten ditu…» (EKaren 149.1.18 artikulua)
· «…Horrela bada, hemen aztertzen ditugun LGALaren artikuluen alderdi batzuk baizik ezingo dira autonomia-erkidego horretan aplikatu, hain zuzen ere, kontzesioei buruzko legeriaren oinarritzat har daitezkeenak besterik ez…».
Errepide bidezko eskatu ahalako garraioak (LGALaren 91.2 eta 93.22 artikuluak): Garraio-txartelak
· «…Garraio-jardueren gaineko eskumenak esleitzeko irizpide erabakigarri bat jarduera horiek Estatuko sare batean sartuta dauden edo ez zehaztea da, non ere jasotzen edo husten diren bidaiariak edo salgaiak…» (34. OJ)
· «…Autonomia-erkidego batek lehorreko garraioen gaineko eskumen esklusiboa bereganatzen duenean, 53/1984 epaian esan genuenez, oso-osorik autonomia-erkidegoaren lurraldean gauzatzen diren garraioei dagokien eskumena bereganatzen du, ez besterik; zeren eta, «eskumen esklusiboa esleitzekotan, garraio hori ezin baita gauzatu dena delako autonomia-erkidego horren lurraldetik kanpora, osterantzean Estatuaren eskumen esklusiboa izango bailitzateke garraio-mota horren antolamendua (EKaren 149.1.21 artikulua). Irizpide hori berretsi egin genuen 97/1983 epaian (7. OJ)…» (34. OJ)
· «…Garraioa erabat izanez gero eskatu ahalakoa, eta Estatuaren sareetan sartuta egonez gero, ezin izaten da aldez aurretik jakin zer ibilbide egingo duen, eta edozein unetan gainditu ditzake autonomia-erkidego jakin baten lurraldearen mugak. Horixe du garraio mota honek bere berezitasuna. Hortaz, bada, eskumena ezin da esleitu ibilbide zehatz batzuk oinarri hartuta, ibilbide horiek ez baitira ezagunak; aldiz, garraio horiek autonomia-erkidegoaz gaineko sareetan sartuta ote dauden eta ibilbide horiek autonomia-erkidegoaz gainekoak izan ote litezkeen begiratu behar da…». (34. OJ)
· «…Beraz, eskumenak banatzeko era honek hau esan nahi du:  Estatuak Estatu osoko sare batean sartuta dauden garraioen jardueren gainean izango du eskumen esklusiboa, non ere jasotzen eta husten dituzten salgaiak eta bidaiariak, eta, beti ere, ibilbideak eskatu ahalakoak badira…». (34. OJ)
· «…Ostera, autonomia-erkidegoen eskumenak autonomia-erkidego bakoitzaren lurraldean jarduten diren sareetan sartuta dauden garraioei buruzkoak dira, edo bakoitzaren lurraldetik baizik igarotzen ez diren ibilbide finkoei buruzkoak. Halaxe agintzen du Konstituzioak eskumenak banatzeko ezarritako irizpideak…» (34. OJ)
·  «…Hortik ondorio hau atera behar da: Estatuaren mailako baimenei buruz 91. artikuluaren 2. zenbakian egiten den aipamena eskatu ahalakoak diren garraioei buruzkoa da erabat, ez LGALaren 64.2 artikuluak haien kidekotzat jotzen dituenei buruzkoa…»(34. OJ)
Hiri-garraioak (LGALaren 103.etik 118.era arteko artikuluak)(37.OJ)
Ezdeustzat jotzen ditu LGALaren 103.etik 118.era arteko artikuluak, Estatuak garraio mota hori arautzeko eskumenik ez duelako. Honako arrazoi hauek ematen ditu:
· «…Hiri-garraioa, eskuarki, autonomia-erkidegoaren barruko garraioa da...eta, horrexegatik, garraio hori arautzeko eskumena arlo horren gaineko eskumen esklusiboa berenganatu duten autonomia-erkidegoei dagokie. Ondorioz, Estatua ezin da EKaren 149.1.21 artikuluan jasotzen den eskumen-tituluaz baliatu zuzen-zuzenean autonomia-erkidegoen lurraldeetan aplikatzekoak diren arauak emateko…»
· «…Garraioaren eskumen-tituluaren babesa baizik ez duen arau bat ezin da aplikatu autonomia-erkidego batean, baldin eta autonomia-erkidego horrek, Kataluniakoak bezala, oso-osorik beren lurraldean gauzatzen diren lehorreko garraioen gaineko eskumen esklusiboa bereganatu  badu (EKaren 149.1.21 artikuluak ematen dio horretarako aukera)…»
Errepide bidezko garraioaren jarduera lagungarri eta osagarriak (LGALaren 124. artikulua, 127.etik 132.era artekoak eta 133.etik 137.era artekoak).
· Informaziorako guneak eta zamak banatzeko guneak (LGALaren 124. artikulua): «…Esan genuen lehenago ere 37/1981 epaian (1. OJ), kontratazio-guneei eta zama-terminalei buruz, gai hori ez dela garraioaren antolamenduaren arlokoa, eta, hortaz, antolamendu hori arautzen duten eskumen-irizpideak ezin direla kontuan hartu autonomia-erkidegoek gai honetan dituzten eskumenak murrizteko…» (39. OJ)
· Hortaz, 124. artikuluak urratu egiten du Konstituzioak ezarritako eskumen-antolamendua, eta ezin da aplikatu Katalunian. (39. OJ)
· Errepide bidezko garraiorako geltokiak (127.etik 132.era arteko artikuluak): «…Garraio-geltokiak garraio-jardueraren osagarri ezinbestekoak dira, eta, hortaz, geltoki horiei buruzko eskumenen banaketa garraioei buruzko berbera izan beharko da. Eskumena Estatuari dagokio, errepide bidezko garraioa autonomia-erkidego baten lurraldeaz gainekoa bada, eta Generalitateari, gainerakoetan...»(39. OJ)
· Ibilgailuak alokatzea (133.etik 137.era arteko artikuluak): «…Ibilgailuak alokatzeko kontratuetarako arauak, oro har eta modu abstraktu batean ulerturik, ez dira garraioari buruzko eskumenaren arlokoak, baizik eta merkataritzako legediaren arlokoak (EKaren 149.1.6 artikulua). Hain zuzen ere, legedia horren barruan sartzen da merkataritzako enpresarien edo merkatarien euren harreman juridiko pribatuen arauketa (Konstituzio-auzitegiaren 37/1981 epaia, 3. OJ). Horrela bada, Estatuari dagokio kontratu horiek egiteko baldintzak ezartzea, eta, hori egitean, ibilgailuen alokairuan jarduteko hainbat arau ezar ditzake baldintza gisa...»(40. OJ)
Garraio publikoko trenbideak (43.eta 44 OJ)
Konstituzio-auzitegiak bereizketa hau egiten du:

a) Ibilbide osoa autonomia-erkidegoaren lurraldean duten trenbideak. Horien azpiegitura-lanak autonomia-erkidegoarenak izango dira, baina honako hau gogorarazten digu: «…Estatuak, segurtasun publikoaren arloan (149.1.29) eta ingurumenaren arloan (149.1.23) dituen eskumenak erabiliz, badu ezaugarri tekniko gutxieneko eta berdin batzuk ezartzeko ahalmena, trenbide-garraioko bitartekoen kalitatea bermatze aldera…». EKaren 149.1.13 artikuluan aipatzen den eskumenak (ekonomia-jardueraren oinarriak ezartzeko eta haren erabateko planifikazioa koordinatzeko eskumena) trenbide-ibilbidearen berdintasuna bermatzeko baldintzak ezartzeko aukera ematen dio Estatuari. (43 OJ)

b) Interes orokorreko trenbideak edo autonomia-erkidego bati baino gehiagori eragiten diotenak. Lan horiek Estatuaren eskumenekoak izango dira, EKaren 149.1.24 artikuluaren babesean. 

«...Garraio publikorako trenbideak eraikitzea erabat sartzen da herri-lan kontzeptuaren barruan, guztiek erabiltzeko eta gozatzeko baitira, eta zerbitzu publiko bat baita...eta Estatuak, EKaren 149.1.24 artikuluak esleiturik, herri-lanen gaineko eskumen esklusiboa duenez gero, eduki beharko dituzten ezaugarri teknikoak ere zehatz ditzake...» (43 OJ)
Trenbide-garraioaren Estatuko Sare integratua: (LGALaren 155.2 artikulua)
«…Trenbideen arloko eskumenak Estatuaren eta autonomia-erkidegoen artean banatzeko sistemaren kontrakoa da Estatuak, berak bakarrik eta eragina jasango duen autonomia-erkidegoaren aldez aurreko adostasunik gabe, oso-osorik autonomia-erkidego baten lurraldetik baizik igarotzen ez diren trenbideak eta zerbitzuak RENI sarean integratzeko betebeharra ezartzea. Izan ere…trenbide horiek autonomia-erkidegoaren eskumen esklusiboaren pekoak dira…» (44. OJ)
Red Nacional de los Ferrocarriles Españoles (LGALaren 179.6, 187.1 eta 188. artikuluak)
Konstituzio-auzitegiak uste du LGALaren 179.6 artikulua ez dela Katalunian aplikatzekoa, artikulu horrek autonomia-erkidegoen eskumeneko beste trenbide-konpainia batzuetara hedatu nahi baitzuen RENFErako ezarritako araudi berezia, eta horrek urratu egiten duela autonomia-erkidegoak bere lurraldetik baizik igarotzen ez diren trenbideen arloan duen eskumena.
Segurtasunaren arloko arau-hausteak eta takografoa eta kontrolerako beste gailu batzuk erabiltzearen arlokoak Estatuari dagokiola dio, EKaren 149.1.21 artikuluaren babesean (trafikoa eta motordun ibilgailuen zirkulazioa).
«…Zirkulazioaren segurtasunak behar dituen bermeak, Konstituzioak hala nahita,…berberak izan beharko dira Estatuko lurralde osoan. Ezin dira bereizi ibilgailuaz kanpoko gauzen eta pertsonen segurtasuna bermatzeko ibilgailu batek bete behar dituen baldintza teknikoak eta ibilgailuaren barruan gidari nahiz bidaiariak babesteko baldintzak. Gidariaren eta bidaiarien segurtasun eta babeserako baldintza teknikoen (bide-segurtasun pasiboa) arauketa ere sartu behar da EKaren 149.1.21 artikuluak Estatuarentzat gordetzen duen eskumen esklusiboan, eta eskumen esklusibo horren peko gaia denez, autonomia-erkidegoek ezin dituzte interpretazioaren bidez Estatuak emandako arauak bestelakotu, aldatu edo garatu…» (67. OJ)
MANUEL JIMENEZ DE PARGA Y CABRERA JAUNAK EMANDAKO BOTO PARTIKULARRA: Ez dago ados gehiengoak defendatzen duen iritziarekin, hots, gai honetan Estatuko zuzenbidea ordezko eta osagarri delako iritziarekin.

